
বেল্লিক রামায়ণ।

আতর ও অভারাম।






অতঃপর অভারাম এ দিকেতে তবে।

যায় সে আতর-পাশে মগ্ন মহাভাবে॥

কহে যত বিবরণ নিকটে তাহার।

শুনিয়ে আতর-মনে আনন্দ অপার॥

বলে, “ভাল, ভালবাস তুমি সে আমারে।

তাই সে বাড়াও তুমি মােরে এত কোরে॥

আমিও করিব তব কাজ সে কিঞ্চিৎ।

যাহে মম কৃপায় সে না হও বঞ্চিত॥

মরি যদি আমি, তুমি জীবিত থাকিতে।

করিব উইল আমি তােমার নামেতে॥

যতেক বিষয় এই আছয় আমার।

সকলি করিব আমি নামেতে তােমার॥

থাক তুমি মাের কাছে যেও না কোথাও।

দেখ সুখভােগ কিছু পাও কি না পাও॥

এত করি মােরে তুমি বাড়ালে যখন।

নিশ্চয় করিব কিছু মনের মতন॥

দুধে আঁচাইবে তুমি, ঘােলে শৌচ হবে।

দেখে সুখ, লোকে দম ফাটিয়ে মরিবে॥”

অভা বলে, “দয়াবতী বটে সে এমনি।

তুমি লো সুন্দরী নারীকুল-শিরোমণি॥”

